
Á fundi borgarráðs þann 23. júní 2022, var lögð fram svohljóðandi tillaga áheyrnarfulltrúa 

Flokks fólksins, sbr. 57. lið fundargerðar ráðsins s.d.:  

 

Flokkur fólksins leggur til að farið verði í átak til að auka aðgengi að upplýsingum á 

vef borgarinnar. Þetta er lagt til vegna ábendinga sem borist hafa um að erfitt er að 

finna gögn á vefnum. Umfram allt þarf að auka sýnileika til að auðvelda fólki að finna 

hvar það á að leita að hvaða gögnum á Reykjavíkurvefnum. Bent hefur verið á að 

sérlega erfitt sé að finna t.d. samþykktir borgarinnar en einnig margt fleira. 

 

Tillögunni var vísað til meðferðar stafræns ráðs sem vísaði tillögunni til umsagnar Þjónustu- 

og nýsköpunarsviðs með bréfi dagsettu þann 12. september 2022. 

 

 

Svar: 

Ein helsta áskorun í stafrænum heimi er hvernig aðgengi að upplýsingum eru gerð skil. Í þessu 

skjali er sá skilningur lagður í tillögunni átt sé við ólíka efnishluta vefsins sem og skjala sem á 

honum er að finna. 

 

Nýr vefur borgarinnar fór í loftið í janúar 2022. Vefurinn er umfangsmikill þar sem starfsemi 

borgarinnar og stjórnkerfi er fjölbreytt. Vefurinn telur þannig á annan tug þúsunda undirsíðna. 

Á nýjum vef var allt efni yfirfarið af því starfsfólki mismunandi sviða borgarinnar sem ber 

ábyrgð á því efni sem þar er birt í nafni viðkomandi sviðs.  Allur texti var yfirfarinn með það 

að markmikið að gera hann aðgengilegri og auðskiljanlegan. Það er stór áskorun að setja oft á 

tíðum flóknar upplýsingar fram á hnitmiðaðan og sanngjarnan hátt án þess að  til verði 

upplýsingaóreiða eða ofgnótt. 

 

Við smíði á nýju vefsvæði var því mikið lagt upp úr vægi leitarvélarinnar sem birtist gestum á 

forsíðu vefsins. Þar blasir nú við ávarpið: „Hæ! Hvernig getum við aðstoðað?“. Fyrir neðan 

ávarpið er leitargluggi þar sem hægt er að slá inn hugtök eða leitarorð sem eru svo tengd í 

viðkomandi málaflokka og efni. Allt til að einfalda aðgengi að upplýsingum. Leitarvélartæknin, 

Elastic Search, sem notuð er á vefnum þykir með því besta sem í boði er í dag og er til dæmis 

notuð af fyrirtækjum á borð við Netflix, Microsoft, Uber, Twitter og Slack. Hún á því að koma 

notendum á réttan stað á sem skemmstum tíma. Leitarvélartæknin byggir á hugmyndafræði um 

reiknirit (e. algorythma) sem þýðir að hún lærir á hegðun notenda hennar með tímanum.  



 

 

Þá liggur það í hlutarins eðli að leitarvélin fínstillir reiknireglur sínar mun betur þegar rauntíma 

notendur byrja að nýta hana og framkvæma leitir. Vélin lærir þannig hvernig best er að haga 

birtingu á niðurstöðum eftir því sem hún er notuð meira. 

 

Vefurinn byggir á aðgengisstöðlum um algilda hönnun sem á að gera notendaviðmót vefsins 

eins aðgengilegt og unnt er. Með því að fara eftir þeim aðgengisstöðlum sem snúa að algildri 

hönnun er tryggt að öll sem hafa áhuga á að nota vefinn geti gert það án takmarkana. Miðað við 

skýrslu frá alþjóðlega gæðakerfinu SiteImprove sem mælir og fylgist með aðgengismálum 

vefsins þá eru þessar niðurstöður helstar fyrir ágústmánuð 2022: 

 

• Leitarvélarbærni  87,4 (af 100) 

• Efnisleg gæði   97,5 (af 100) 

• Aðgengi  83,1 (af 100) 

• Heildareinkunn 89,5 (af 100) 

 

Á þessum niðurstöðum má sjá að vefurinn skorar hátt á alþjóðlegum aðgengisstöðlum. 

 

Þessi árangur í aðgengismálum er ein forsenda þess að vefurinn var tilnefndur til íslensku 

vefverðlaunanna 2022 sem besti opinberi vefurinn. 

 

Staðlar um algilda hönnun eru byggðir inn í stafræna hönnunarkerfið sem notað er til 

grundvallar vefþróunar hjá borginni. Það þýðir að við tryggjum aðgengi fyrir alla hópa 

samfélagsins á vefsvæðum borgarinnar og er tillit t.d. tekið til litavals fyrir lesblinda, 

uppsetningu á einföldu máli, lýsitexta bakvið myndir fyrir blinda og möguleikann á upplestri á 

upplýsingum svo eitthvað sé nefnt.  

 

Með vélþýðingum  er borginni einnig kleift í fyrsta skiptið að bjóða þeim sem ekki hafa íslensku 

sem móðurmál aðgang að öllum þeim upplýsingum sem vefurinn hefur að geyma á ensku. 

Vefdeild borgarinnar hlaut í ágúst 2022 styrk frá Rannís í samstarfi við Miðeind til að hefja 

þróun á íslensk-pólsku þýðingarminni. Styrkurinn gerir vefdeildinni kleift að vélþýða efni 

vefsins og gera aðgengilegt stórum hópi pólskumælandi fólks. 

 

Eitt af verkefnunum í fjárfestingaráætlun Græna plansins í stafrænni vegferð borgarinnar er 

verkefni sem kallast Gagnsjá. Hluti þess verkefnis gengur út á að setja upp sérstakt viðmót á 

leitarvél vefsins með dýpri leitarvirkni sem getur þá t.d. leitað að texta í skjölum sem vistuð eru 

á vefnum eða í fundargerðum. Hluti af því verkefni er einnig ferlavinna við frágang á skjölum 

á þann hátt að þau séu betur leitarbær. 

 

Eitt af ítrunarverkefnum í tengslum við stafræna vegferð borgarinnar er uppfærsla á 

fundargerðartóli borgarinnar  (stundum kallað Saltfiskurinn). Í lok ágúst lauk fyrsta áfanga í 

þeirri uppfærslu og í næsta áfanga verður fundargerðartólið tengt við málaskrárkerfið Hlöðuna 

og þaðan verður hægt að birta fundargerðir beint á vefnum. Sú uppfærsla mun leysa vandamál 

sem borgarfulltrúar og starfsfólk sem vinnur beint í þessum kerfum hefur upplifað undanfarið. 

Vandinn stafar af því að fundargerðir hafa fram að þessu ekki borist á samræmdu formi og 

mikill kostnaður hefði fylgt því að leysa vandamálið með tímabundinni lausn. Þegar uppfærslu 

á fundargerðakerfinu verður lokið og tenging komin á við Hlöðuna verður hægt að beita 

leitarvélatækninni eins og þeirri sem lýst var hér á undan, Elastic Search, á allar fundargerðir 

og auðvelda þannig aðgengi að þeim upplýsingum. 

 



 

 

Þjónustu- og nýsköpunarsvið kannast ekki við að hafa fengið formlegar ábendingar varðandi 

erfiðleika við leit á vefnum frá starfsfólki né íbúum, engin slík ábending finnst í beiðnakerfi 

sviðsins. Rétt er að benda á mikilvægi þess að ábendingar sem slíkar fari í réttan farveg svo 

hægt sé að skrásetja, bregðast við og forgangsraða eftir fjölda og mikilvægi. Þannig er tryggt 

að fjármagni og tíma sé varið á sem skynsamastan hátt. 

 

Það er líka rétt að benda á að ef notendur lenda í vandræðum með að nálgast einhverjar 

upplýsingar á vefnum þá eru góðar leiðbeiningar um hvernig má komast í samband við 

þjónustufulltrúa ef smellt er á „Hafa samband“ talblöðruna sem fylgir notendum á vefnum. Þá 

hefur viðkomandi möguleikann á að komast beint á netspjall við fulltrúa í þjónustuveri (á 

dagvinnutíma) sem í kjölfarið getur t.d. sent tengil á þær upplýsingar sem leitað er eftir. 

 

Einnig má geta þess að ef slegið er inn, eins og kemur fram í tillögunni „samþykktir“ er 

notendum vísað beint á samþykktir og reglur borgarinnar, sama á við um önnur hugtök sem 

notendum gæti dottið í hug að leita að. 

 

Í allri vefþróun verður að gera ráð fyrir stöðugri þróun og veflausnir eru sjaldnast endanlegar 

þegar þær fara í loftið. Með stöðugum ítrunum,, viðbótum og aðlögunum eru síðan gerðar 

breytingar sem smám saman bæta heildarupplifun á vefnum. 

 

Nýr vefur Reykjavíkurborgar braut blað hvað varðar aðgengismál og er undirstaðan undir 

framþróun og hagstæðari rekstur  í vefmálum borgarinnar. Það er sjálfsagt mál að skoða óskir 

um framsetningu á efni á vefsvæðinu en þær tillögur þurfa þá að vera skýrt afmarkaðar og fara 

í gegnum rétt og eðlilegt ferli verkefnaumsýslu. 

 

 

 

 

 

 

F.h. Þjónustu og nýsköpunarsviðs,   

  

 
 

Þröstur Sigurðsson,  

skrifstofustjóri stafrænnar Reykjavík 

 


